
2021 йил апрель ойининг 20 куни, Ўзбекистон Республикаси Олий суди жиноят ишлари бўйича судлов ҳайъати кассация инстанциясининг очиқ суд мажлисида, 
раислик қилувчи:  К.Толлибаев
ҳайъат судьялари: Р.Мадумаров ва Ф.Турсуновдан иборат таркибда, С.Мухаметбаевнинг котиблигида, Ўзбекистон Республикаси Бош прокуратураси бошқарма прокурори О.Ниёзметов, судланган Б.Арабова 
ва унинг ҳимоячиси Тошкент шаҳридаги “Haqiqat himoyachilari hay’ati” адвокатлар ҳайъатининг адвокати Н.Ташеванинг иштирокида, маҳкум Арабова Бахор Холмуминовнага оид жиноят ишини адвокат Н.Ташева томонидан берилган шикоят асосида кўриб чиқиб, қуйидагиларни 

а н и қ л а д и:

Жиноят ишлари бўйича Қарши шаҳар судининг 2019 йил 15 ноябрдаги ҳукмига кўра:
1957 йил 12 майда Қашқадарё вилоятида туғилган, ўзбек, Ўзбекистон фуқароси, маълумоти олий, Қарши шаҳри,  Беглар маҳалла фуқаролар йиғини раиси вазифасида ишлаган, муқаддам судланмаган, оилали, 4 нафар фарзандлари бор, Қашқадарё вилояти, Қарши шаҳри, Беглар МФЙ, Дарвозагузар кўчаси, 11а-уйда яшовчи, иш бўйича “муносиб хулқ-атворда бўлиш тўғрисида тилхат” эҳтиёт чораси қўлланилган Арабова Бахор Холмуминовнага
Ўзбекистон Республикаси ЖК 210-моддаси 2-қисмининг “в” банди билан ЖКнинг 45,57-моддалари қўлланиб, мансабдорлик ва моддий жавобгарлик вазифаларида ишлаш ҳуқуқидан 1 йилга маҳрум қилиб, энг кам ойлик 
иш ҳақининг 120 баравари миқдорида 26.760.000 сўм жарима жазоси тайинланган.
Жиноят ишлари бўйича Қашқадарё вилоят суди апелляция инстанциясининг 2020 йил 12 февралдаги ажрими билан суд ҳукми ўзгаришсиз қолдирилган.
Суднинг ҳукмига кўра, Б.Арабова Қарши шаҳридаги Беглар маҳалла фуқаролар йиғини раиси вазифасида ишлаб келиб, мансабдор шахс бўлгани ҳолда, ўз хизмат мавқеидан фойдаланиб, ғараз ва паст ниятларни кўзлаб, моддий наф кўриш мақсадида, қонунга хилоф эканлигини била туриб, тамагирлик йўли билан фуқаро Эргашева Нафисадан Беглар маҳалла фуқаролар йиғинида жамоатчилик асосида 2019 йилнинг май ойида ишлаган иш ҳақини тўловга чиқариб бериш эвазига 200 минг сўм ҳамда маҳалладан моддий ёрдам пули тайинлаб бериш эвазига 300 минг сўм, жами 500 минг сўм пора талаб қилган. 
Мазкур ҳолат юзасидан 2019 йил 12 август куни ҳуқуқни муҳофаза қилувчи орган ходимлари ҳамкорлигида ўтказилган тезкор тадбирда, Қарши шаҳри, Беглар маҳалла фуқаролар йиғини раиси Б.Арабова ўз хизмат хонасида фуқаро Эргашева Нафисадан Ўзбекистон Республикаси Вазирлар Маҳкамасининг 05.10.2017 йилдаги “Ўзбекистон Республикаси Бандлик 
ва меҳнат муносабатлари вазирлиги ҳузуридаги жамоат ишлари жамғармаси фаолиятини ташкил этиш тўғрисида”ги 799-сонли қарорига асосан, 
2019 йилнинг май ойида жамоат ишларини бажарганлиги учун иш ҳақини чиқариб бериш эвазига 200 минг сўм ва маҳалладан унга моддий ёрдам пули тайинлаб бериш эвазига 300 минг сўм талаб қилиб, кимёвий ишлов берилган жами 500.000 сўмни тамагирлик йўли билан пора тариқасида олган вақтида ушланган.
Ҳимоячи-адвокат Н.Ташева шикоятида, Б.Арабованинг ҳаракатларида жиноят таркиби бўлмаганлиги сабабли суд қарорларини бекор қилиб, оқлашни сўраган. 
Судлов ҳайъати, иш бўйича Олий суд судьяси К.Толлибаевнинг маърузасини, прокурор О.Ниёзметовнинг суд қарорларини ўзгаришсиз қолдириш, адвокат Н.Ташеванинг шикоятни қаноатлантириш ҳақидаги фикрларини тинглаб, жиноят ишидаги ҳужжатларни таҳлил қилиб, қуйидаги асосларга кўра шикоятни қаноатлантирмасдан қолдиришни лозим топди.
Суд иш тафсилотларини тўлиқ ўрганиб, тўпланган далилларга процессуал қонун нормалари асосида ҳуқуқий баҳо бериб, ишончли мақбул далиллар йиғиндисига асосан Б.Арабованинг айби тасдиқлангани ҳақида асосли тўхтамга келган.
Б.Арабованинг айби, жиноят ишида мавжуд Н.Эргашеванинг аризаси, пулларни кўздан кечириш, уларга кимёвий ишлов бериш ҳамда пул 
ва диктофонни топшириш, ҳодиса содир бўлган жойни ва ашёларни кўздан кечириш, овоз ёзувларини эшитиб кўриш, дискда тақдим қилинган Н.Эргашева ва Б.Арабоваларнинг сўзлашувларини эшитиб кўриш, юзлаштириш, тадбирда холис тариқасида қатнашган гувоҳлар Х.Тўйчиев 
ва М.Юлдошевни сўроқ қилиш баённомалари, судга оид кимёвий, фонография экспертизасининг хулосалари ҳамда иш бўйича тўпланган ва судда текширилган далиллар мажмуи билан тўлиқ исботланган.
Суд, Ўзбекистон Республикаси Жиноят-процессуал кодексининг 
22 ва 26-моддалари талабларига мувофиқ, жиноят ишини синчковлик билан ҳар томонлама тўлиқ ўрганиб чиқиб, Б.Арабованинг айблилиги борасида асосли хулосага келган.
Суд қарорларида баён этилган хулосалар ҳақиқий иш ҳолатига мувофиқ бўлиб, ушбу ҳолатлар суд муҳокамасида Ўзбекистон Республикаси 
Жиноят-процессуал кодексининг 95-моддаси тартибида баҳоланган далиллар билан асослантирилган.
Шунингдек, маҳкум Б.Арабованинг айбсизлиги ҳақидаги важлари апелляция инстанциясида ҳам текширилиб, унинг бу важларини қаноатлантириш учун асослар мавжуд эмаслиги борасида асосли тўхтамга келинган. 
Суд, Б.Арабованинг ҳаракатларини тўғри квалификация қилиб, 
унга нисбатан жазо тайинлашда, Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли қароридаги тушунтиришларда келиб чиқиб, содир этилган жиноятнинг хусусияти ва ижтимоий хавфлилик даражасини, жазони енгиллаштирувчи ва оғирлаштирувчи барча ҳолатларини эътиборга олган ҳолда жазо тайинлаб, қонуний, асосли ва адолатли хулосага келган.  
Шу сабабли судлов ҳайъати, Б.Арабовага нисбатан чиқарилган суд қарорларини ўзгартириш ёки бекор қилиш асослар мавжуд эмас деб ҳисоблаб, уларни ўзгаришсиз қолдиришни лозим топди.   
Ўзбекистон Республикаси Жиноят-процессуал кодексининг                  
498, 505, 5099-моддаларига амал қилиб, судлов ҳайъати

а ж р и м    қ и л д и :

Арабова Бахор Холмуминовнага нисбатан чиқарилган жиноят ишлари бўйича Қарши шаҳар судининг 2019 йил 15 ноябрдаги ҳукми ҳамда жиноят ишлари бўйича Қашқадарё вилоят суди апелляция инстанциясининг 2020 йил 12 февралдаги ажрими ўзгаришсиз, шикоят қаноатлантирилмасдан қолдирилсин.

Раислик қилувчи:		         (имзо)	                         К.Толлибаев 
Ҳайъат судьялари:			         (имзо)		               Р.Мадумаров
		         (имзо)		               Ф.Турсунов 

Ажрим нусхаси аслига тўғри:
       Олий суд судьяси  				                К.Толлибаев


Раислик қилувчи:		         	                         	         К.Толлибаев 

Ҳайъат судьялари:			         		                             Р.Мадумаров

		         		                             Ф.Турсунов 



 


